
দ্বেষ, হিংসা, পাপ বর্জ্জিত পরাণী,
নির্ম্মল শুচিহৃদয়।”

হেরি যেন মর্ত্ত্যে তেমতি তরুণ,
তেমতি নবীন ভাব

ধরেছে মানব যে দিন বিধির
হৃদি-পদ্মে আবির্ভাব;

নাহি যেন আর সেই মর্ত্ত্যপুরী,
যেখানে দারিদ্র্য-শিখা

ভস্ম করে নরে, হুতাশ-অঙ্গারে,
অনলে যথা মক্ষিকা;

হৃদয়-মন্দিরে যেন অভিনব
কিরণ প্রকাশ পায়,

চুরি করা ধন, ফিরে যেন কাল
কোলে আনে পুনরায়;

কত যে হৃদয়ে আনন্দ-লহরী
উঠিল তখন মম,

ভাবিলে সে সব, এখনও অন্তরে
সহসা উপজে ভ্রম!

কত দূর আসি ভাসি হেন রূপে
তরণী হইল স্থির,

পরপারে আসি আশা সহ সুখে
উতরি ধারার নীর;

তরী হৈতে তীরে নামিয়া তখন
হেরি মনোহর স্থান;

বহিছে সতত শীতল পবন
বিস্তারি মধুর ঘ্রাণ;

তরু-ডালে ডালে পূর্ণ-প্রকাশিত
সুরভি কুসুমদল;

চন্দ্রমার জ্যোতি- সদৃশ কিরণে
উজ্জল কাননস্থল;

